
Suġġett: Sottorappreżentanza tan-nisa fir-riċerka newroloġika – żieda fil-parteċipazzjoni tan-nisa

Ir-riċerka dwar id-differenzi relatati mas-sess u mal-ġeneru fil-fatturi ta' riskju, il-progressjoni tal-mard 
u r-rispons tat-trattament fin-newroloġija għadha lura, anke meta n-nisa spiss jiġu affettwati b'mod 
sproporzjonat minn mard newroloġiku. In-nisa huma sottorappreżentati b'mod sinifikanti fir-riċerka 
klinika peress li d-differenzi bejn is-sessi u l-ġeneru mhumiex punt fokali fit-tfassil u l-analiżi tal-provi 
kliniċi.

Is-sottorappreżentanza tan-nisa fir-riċerka newroloġika tista' tiġi assoċjata ma' riżultati subottimali fil-
qasam tas-saħħa, peress li l-irġiel u n-nisa jirrispondu b'mod differenti għall-istess mediċina preskritta.

1. Il-Kummissjoni biħsiebha tippromwovi kwalunkwe miżura li tiffaċilita l-adozzjoni ta' oqfsa għal 
inklużjoni akbar tan-nisa fir-riċerka klinika, inkluża r-riċerka newroloġika, b'mod partikolari 
f'każijiet fejn ikun hemm evidenza ta' nuqqas ta' effikaċja tat-trattament u/jew ta' effetti sekondarji 
akbar fin-nisa?

2. Fl-Istati Uniti, l-Amministrazzjoni għall-Ikel u għall-Mediċini (FDA) tissorvelja l-parteċipazzjoni tan-
nisa fir-riċerka klinika dwar terapiji approvati u tippubblika rapporti annwali1. Filwaqt li r-
Regolament tal-UE dwar il-Provi Kliniċi se jtejjeb it-trasparenza tad-data, il-Kummissjoni qed 
tippjana li tadotta miżuri simili li jiffaċilitaw l-implimentazzjoni ta' oqfsa ta' monitoraġġ u 
responsabbiltà, inkluż il-monitoraġġ tal-effikaċja speċifika għas-sess u l-effetti sekondarji matul l-
iżvilupp tal-mediċini?

1 FDA Annual Drug Trials Snapshots (Sintesi annwali tal-FDA dwar il-provi kliniċi tal-mediċini): 
https://www.fda.gov/drugs/drug-approvals-and-databases/drug-trials-snapshots


